
Sahasrara Stutih

સહસ્રારસ્તુતિઃ

સહસ્રાર મહાશૂર રણધીર ગિરા સ્તુતિમ્ ।
ષટ્કોણ રિપુહૃદ્બાણ સન્ત્રાણ કરવાણિ તે॥ ૧॥
યસ્ત્વક્તસ્તપ્તસુતનુઃ સોઽત્તિ મુક્તિફલં કિલ ।
નાતપ્તતનુરિત્યસ્તૌત્ ખ્યાતા વાક્ ત્વાં મહૌજસ॥ ૨॥
હતવક્રદ્વિષચ્ચક્ર હરિચક્ર નમોઽસ્તુ તે ।
પ્રકૃતિઘ્નાસતાં  વિઘ્ન ત્વમભગ્નપરાક્રમ॥ ૩॥
કરાગ્રે ભ્રમણં વિષ્ણોર્યદા તે ચક્ર જાયતે ।
તદા દ્વિધાઽપિ ભ્રમણં દૃશ્યતેઽન્તર્બહિર્દ્વિષામ્  ॥ ૪॥
વરાદવધ્યદૈત્યૌઘશિરઃખણ્ડનચાતુરી ।
હરેરાયુધ તે દૃષ્ટા ન દૃષ્ટા યા હરાયુધે॥ ૫॥
અવાર્યવીર્યસ્ય હરેઃ કાર્યેષુ ત્વં ધુરન્ધરઃ ।
અસાધ્યસાધકો રાટ્ તે ત્વં ચાસાધ્યસ્ય સાધકઃ॥ ૬॥
યે છિન્નકન્ધરાશ્ચક્ર દૈતેયાસ્તવ ધારયા ।
ત એવ ચિત્રમનયંસ્તથાઽપ્યચ્છિન્નકન્ધરામ્॥ ૭॥
અરે તવાગ્રે નૃહરેરરિઃ કોઽપિ ન જીવતિ ।
નેમે તવાગ્રે કામાદ્યા નેમે જીવન્ત્વહો દ્વિષઃ॥ ૮॥
પવિત્રપવિવત્ત્રાહિ પવિત્રીકુરુ ચાશ્રિતાન્ ।
ચરણ શ્રીશચરણૌ સ્થિરીકુરુ મનસ્સુ નઃ॥ ૯॥
યસ્ત્વં દુર્વાસસઃ પૃષ્ઠનિષ્ઠો દૃષ્ટોઽખિલૈઃ સુરૈઃ ।
અસ્તાવયઃ સ્વભર્તારં સ ત્વં સ્તાવય મદ્ગિરા॥ ૧૦॥
ભૂસ્થદુર્દર્શનં સર્વં ધિક્કુરુષ્વ સુદર્શન ।
વાયોઃ સુદર્શનં સર્વસ્યાયોધ્યં કુરુ તે નમઃ॥ ૧૧॥

સહસ્રારસ્તુતિઃ

સુષ્ઠ દર્શય લક્ષ્મીશતત્વં સૂર્યાયુતપ્રભ ।
દ્વારં નઃ કુરુ હર્યાપ્ત્યૈ કૃતદ્વાર તમસ્યપિ॥ ૧૨॥
પદ્યાનિ નિરવદ્યાનિ વાદિરાજાભિધઃ સધીઃ ।
દ્વાદશ દ્વાદશારસ્ય ચક્રસ્ય સ્તુતયેઽકૃત॥ ૧૩॥
ઇતિ શ્રીમદ્વાદિરાજપૂજ્યચરણવિરચિતા સહસ્રારસ્તુતિઃ સમ્પૂર્ણા ।
ભારતીરમણમુખ્યપ્રાણાન્તર્ગત શ્રીકૃષ્ણાર્પણમસ્તુ ।

